
Emne: Vurdering av mogleg prosjekt "Verneområde for hummar i Austfjorden-Fensfjorden"  

 
 
Bakgrunn: 
Lindås kommune ved ordførar har motteke førespurnader frå både Kjell Nedreaas og Per Gunnar 
Sundsbø knytt til mogleg vern av hummarbestanden i Fensfjorden og Austfjorden. Kjell Nedreaas har 
sendt inn skriv til både Masfjorden og Lindås kommunar knytt til problemstillinga, medan Per Gunnar 
Sundsbø har lagt fram ynskje om dette både i møte med ordførar/administrasjon og på telefon. 
Planavdelinga har fått i oppgåve å sjå på kva kommunen kan gjere knytt til ei slik sak og leggje fram ei 
førebels vurdering til utvalsleiarmøtet i august 2018.  
 
Innspel om verneområde for hummar: 
Kjell Nedreaas har sendt inn framlegg til verneområde for hummar i Kjekallsvågen/Austfjorden 
(vedlagt) med mål om å byggje opp igjen ein redusert hummarbestand i fjorden. Av framlegget går 
det fram at Nedreaas er kontakta av lokalbefolkning som ynskjer eit vern i det aktuelle området. Det 
er også lagt fram eit detaljert framlegg til verneområde med tilhøyrande historikk og framlegg til 
tiltak. Tiltaka vil medføre at all bruk av teiner, ruser og garn blir forbudt i Kjekallevågen (kun tillate å 
fiske med handsnøre, fiskestand, juksa, dorg eller snurpenot) og at teiner og ruser vert forbudt på 
strekka nord og aust for Kjekallevågen (Lauvikneset og Skårbogen). Det er gjort noko arbeid opp mot 
fiskarar og lokalbefolkning knytt til omfanget av verneområdet og kva restriksjonar som skal setjast.  
 
Per Gunnar Sundsbø har ikkje kome med konkret innspel til verneområde enno, men dette vil kunne 
kartfestast på relativt kort varsel. Han har bidrege med bakgrunnskunnskap knytt til hummerbestand 
i området utanfor Fanebust (Fensfjorden), der han peiker på at hummerfisket har vorte dårlegare og 
at det vert fiska ein del ulovleg. Han har også etterlyst strengare kontroll av fiskeutstyr i området. 
Han meiner at eit vern vil bidra til å kunne handheve forbod mot fiske betre. Det er ikkje kartlagt kva 
oppslutning eit framlegg om vern vil ha frå andre enn Sundsbø.  
 
Kva må kommunen bidra med for å etablere verneområde? 



Kommunen skal stå for søknad til Fiskeridirektoratet om mogleg verneområde for hummar. Ein 
søknad må vere vedteke politisk for at Fiskeridirektoratet skal vurdere søknaden. Det er ein del 
forarbeid som vert føresett utført av kommunen, der kommunen må stå for naudsynt 
informasjonsinnhenting og eventuelt naudsynt kompetanseinnhenting for å få etablert verneområde. 
Truleg kan ein kontakte kommunane Granvin, Ulvik, Eidfjord og Ullensvang som har fått etablert 
verneområde for hummar for meir kunnskap om prosess. Det ligg ikkje føre spesielle krav til 
dokumentasjon for dårleg fangst eller andre grunnar for å verne hummaren i eit område etter det 
som finst av informasjon på nett.  
 
Konkrete oppgåver som må utførast for ein søknad: 

- Politisk sak på oppstart av arbeidet? Evt framskaffe meir grunnlagsinformasjon til saka. 
- Kontakt med Per Gunnar Sundsbø og kartlegging av mogleg verneområde rundt Fonnebust. 
- Innhenting av informasjon frå Fiskeridirektoratet som bakgrunn til søknad, kartlegging av 

fiskeriaktivitetar. 
- Kartlegging av moglege interessekonfliktar. 
- Informasjonsinnhenting i form av folkemøter og møter med fiskarar i områda som vert valt 

ut til vern. 
- Utforming av søknad med henvisning til folkemøter etc. 
- Utforming av politisk sak for vedtak av verneområde for hummar. 

 
Om søknaden skulle gå gjennom politisk vil ein oversende dette til Fiskeridirektoratet som vil ta 
vidare stilling til søknaden og sende denne på høyring. Vert søknaden godkjent og det vert oppretta 
verneområde for hummer vil ein måtte gå i gang med dei aktuelle tiltaka som prøve-/referansefiske 
etc. Ein må også sjå for seg ein del informasjonsarbeid og oppfølging av verneområdet i starten og 
over tid i verneperioden.  
 
Kostnader: 
Førebels vurdering tilseier at dette er eit arbeid som administrasjonen kan utføre utan vidare 
spesialkunnskap knytt til hummer. Det er ein del avvegingar av ulemper og fordelar ved eit forbod 
mot fiske (mellom anna tilhøvet til fiskeri og fiske etter krabbe) som må gjerast, men dette kan truleg 
gjerast av nokon i administrasjonen. Om ein må sette ut arbeidet vil det truleg medføre ein del 
kostnader. Førebels vurdering er at det kan gå med 100-150 timar på arbeidet fram til politisk sak for 
søknad om oppretting av verneområde.  
 
Kostnader knytt til sjølve opprettinga av verneområde er som Nedreaas skildrer i sitt brev til 
kommunen, finansiering av leie av båt og fiskar til fisket kvart år, om lag 50.000,- per år. Tar ein med 
tilsvarande sum for eit verneområde rundt Fonnebust, kan ein rekne 50.000,- til. Sidan kostnadane 
for området i Austfjorden kan delast med Masfjorden kommune, vil dette utgjere om lag 75.000 
årleg for Lindås kommune. Havforskingsinstituttet vil kunne støtte prosjektet og innkjøp av teiner 
inntil kr 20.000 første året. Vidare kostnader for utstyr utover dette vil kommunane truleg måtte 
koste. I tillegg vil ressursar knytt til oppfølgjing av prosjektet i Lindås kommune tilkomme.  

